
BAB II

UPACARA PENGANTEN GAGRAK SURAKARTA


Wonten kalih gagrak upacara penganten Jawi, inggih menika gagrak Surakarta Hadiningat saha Ngayogyakarta Hadniningrat. Upacara penganten gagrak Surakarta ugi asring winastan gagrak Sala. Ing ngandhap menika tata upacara penganten gagrak Sala.

Pengantin berbusana Solo 

http://www.griyaeiginaayu.ekliks.com/
2.1 Siraman


Limrahipun setungga dinten saderengipun upacara penganten, calin penganten nindakaken siraman. Ancasipun supados reresik jiwa raga lair sah abatin kangge nyamektakaken anggenipun badhe dhaup palakrama. Dene acaranipun kados ing ngandhap menika.

1. Pambuka dening pranatacara

2. Donga pambuka dening panawaung kridha

3. Pasang bleketepe

4. Ngracik toya perwita adi

5. Ngintun toya dhateng kulawarga calon penganten kakung

6. Ngabekten

7. Siraman

8. Sesuci/wudlu

9. Mecah pamor/mecah kendhi

10. Pangkas rikma

11. Pondongan/gendhongan

12. Upacara ngerik

13. Tanem rikma

14. Pangkas tumpeng

15. Dulang pungkasan 

16. Dodol dhawet

17. Nglepasakane ayam dhere 

18. Panutup

Adicara kawiwitan pranata adicara mbuka acara. Pambukanipun mardika kanthi atur pakurmatan dhumateng tamu, ngaturakan rerangkening adicara, pambagyaharja ringkes katur para tamu, ngaturaken agunging panuwun, sarta nyuwun idi pangestu anggenipun badhe nindakaken ing jejibahan.

Sadarengipun adicara kalajengaken. Kasamaptakaken ingkang hamengku gati (bapak-ibu) kabyantu sedherekipun calon penganten jumeneng ing ngajeng kori (ngemperan)
. Bleketepe saha pari sawuli sampun samekta sedaya. Bleketeke inggih menika, roning kalapa ingkang dipunanam rejeng. Supados gampil (praktis) bleketepe kadamel kinten-kinten 1 meteran. Galaripun dipuntangsuli mawi kawat ingkang kangge nyenthelaken. Menawi sedaya sampun samekta, adicara kalajengaken puji pandonga. Menawi wonten paraga ingkang kajibah, pandonga dipunpnadhegani dening paraga upaminpun Bapak Kyai, Ustad, Pak Kaum, utawi sesepuh sanesipun.

Tata caranipun  pasang bleketepe mekaten.

a. Bapak-Ibu pamengku gati kabyantu sedherekipun penganten jumeneng wonten ngajeng dalem (kori utawi ngemperan). 

b. Sasampunipun puji pandonga, dipuniringi gendhing utawi tembang bapak ibu pamengku gati tindak tumuju tarub.

c. Sampun samekta kuris ing ngandhap tarub. Bleketeke dipunpasang wonten tenga-tengahing tarub.

d. Sasampunipun pasang bleketepe tumuli mbuka tutupipun pisang saha pasang pantun ing kanan-kiring tarub.

e. Jejer ingkang sae bapak-ibu sarta putra potret wonten ngandhap tarub.

Bapak-ibu tumuju wonten sasana pasiraman, katindakaken nata sasana siraman saha pangraciking toya. Ingkang dipuntata ing palenggahaning CCP:

1. Ron alang-alang saha kapa-kapa

2. Ron kaluwih

3. Ron maja

4. Ron awar-awar

5. Ron turi

6. Klasa bangka

Sedaya ron kalawau dipunbuntel klasa bangka. Lajeng dipunselehaken ing kursi ingkang badhe kangge lenggah CPP. Tumuli kalajengaken pangraciking toya. Limrahipun toya saking pitung sumber, pitung sendhang, utawi pitung sumur. Kapilih ingkang sampun sepuh tukipun, boten nate asad pratandha panyuwun mugi benjang gesangipun calon penganten tansah pikantuh pitulungan, boten nate kasadan rejeki, saged murakabi ing sasami kadidene toya kinarya panggesanganing manungsa. Caranipun:

a. Setunggal baka setunggal toya kalebetaken  ing jun.

b. Sasampunipun toya kamanunggalaken sekar sritaman utawi triwarna (mawar, mlathi, kenanga/kanthil). Sasmitanipun amrih gesangipun calon penganten tansah hangambar arum. Sedaya pitedah kasepuhan badhe kaestokaken (ingkang paring siraman para kasepuhan/ pinisepuh/sesepuh) “apa kang binawar saking kedaling lathi bisaa kumenang-kenang/kumanthil-kanthil ing manah”. Binawar antuk saking sekar  mawar, lathi antuk saking sekar melathi, kumenang-kenang antuk saking sekar kenanga, kumanthil-kanthil antuk saking sekar kanthil.

c. Lajeng kalebetaken klapa gadhing sagandeng sampun sepuh wonten jun. Maknanipun bilih tiyang sepuh sampun manunggal kaliyan tekading putra, paring pangestu anggenipun putra badhe palakrama.

d. Jun lajeng dipunudhak satemah campur dados toya perwita sari, perwita adi, utawi toya pamoring sih.

e. Bapak mundhut toya saperangan dipunwadhahi kendhaga pamijen. Toya menika badhe kakintun dhateng calon besan kangge siraman calon pinanganten kakung.

f. Bapak-ibu lajeng utusan dhumaten duta toya perwita. Duta bidhal.

Sasampunipun nguntapaken duta, bapak-ibu lajeng lumebet dalem. Calon pinanganten putri (CPP) badhe ngabekti dhumateng rama lan ibu. Tembung ngabekti sami kaliyang sungkem. Namung prelu dipunbedakaken. Ngabekti dipunginakaken ing adicara siraman, sungkeman dipunginakaken ing upacara panggih dene caranipun sami.

a. Bapak ibu lenggah, bapak sisih kanan, ibu kiwa.

b. CPP medal saking panti busana, lampah dhodhok lajeng simpun wonten ngajengipun rama ibu.

c. Lajeng matur/micara menawi wonten wicara. Ing wekdal menika limrahpun sami trenyuh. CPP lajeng muwun, mekaten ugi bapak-ibu malah kepara ingkang sami rawuh.

CPP:  Bapak-Ibu ingkang kula bekteni. Keparenga kula matur wonten ngarsa panjenengan. Kula ngaturaken sungkem pangabekti wonten ngarsa panjenengan sekaliyan. Kajawi menika kula nyuwun pangapunten sedaya kalepatan, kula dereng saged males budi Bapak Ibu ingkang sampun kanthi ikhlas ndhidhik kula kanthi katoging tenaga lan beya. Samenika kula nyadhong pangestu panjenengan sekaliyan dene kula badhe nindakaken siraman, mugi sageda suci lair saha batin kangge ngadhepi palakrama kaliyan Kangmas ……………….. Kula amung memuji mugi Bapak-Ibu tansah ginanjar panjang yuswa lan berkah dening Pangeran. Pangestu panjenengan sekaliyan ingkang tansah kula suwun, mugi kula saged mangun kulawarga ingkang bagya lan mulya. Amin.

d. Tiyang sepuh mangsuli aturipun 

Dhawuh Bapak/Ibu CPP: 

Putriku Nini………………. kang daktresnani. Kaya ngapa lan trenyuhe ati Bapak lan Ibumu dene kebak tata kramamu. Nalika sliramu simpuh ana ing ngarepku lan Ibumu, kaya didhodog dhadhane Bapak lan Ibu, rasa seneng lan trenyuh dadi sawiji ing jero ati. Tak tampa sungkem pangabektimu, dakapura kaluputanmu. Dene saiki wis diwasa bakal uwal saka pangkone Bapak lan Ibumu, wis arep mangun kulawarga karo  Nakmas…………………….. kanthi diwiwiti siraman. Ngger putriku kang daktresnani, donga lan pangestuku banyu mili tan ana pedhote. Muga bisa suci jiwa ragamu, muga-muga uripmu enggal nemu kanugrahaning Gusti, nemu kamulyan, kabagyan, lan katentreman. Amin.

e. Ngabekti dhateng bapak-lajeng ibu- lajeng eyang menawwi taksih gadhah seyang. CPP ngaturaken sembah, bekti ing jengku, anteng ayem tentrem, tiyang sepuh/eyang namung nyepeng pundhakipun CPP.

f. Sasampunipun ngabekti CCP simbuh ngandhap tengah, dipunpotret.

g. CPP kagandheng dhateng sasana pasiraman. Menawi gantos busana, lajeng mlebet panti busana. Sasampunipun busana lajeng kagandheng dhateng sasana siraman.

CPP lenggah ing sasana pasiraman. Ingkang miwiti nyirami ingkang rama. Kalajengaken ingkang ibu. Ibu paring gosok konyoh mancawarna (lulur pralambanging cahya utawi pamor). Tumuli kalajengaken para pinisepuh sanesipun. Limrahipun gunggung ganjil 5, 7, 9, 11. Ingkang kathath gunggung 7 maknanipun taksih remen apring pitulungan, ugi tansah pikantuk pitulungan.

Sasampunipun rampung ingkang nyirami, bapak paring toya suci. Menawi ingkang ngrasuk agami Islam, CPP lajeng wudlu. Dene ingkang ngrasuk agami sanes inggih sesuci saranduning badan. Ilining toya saking kendhi utawi klenting alit boten pedhot terus sempulur, mugi sempulur samudayanipun.

Toya kendhi telas, ibu CPP lajeng mecah kendhi kanthi niat, “Niat ingsun oramecah-mecah kendhi langing mecah pamore putriku …………… (nama CCP)”. Kendhi kabanting pecah. Pyarrr! Para tamu lajeng alok, “Wis pecah pamore.”

Kasamaktaken cupu saha gunting. Bapak miwiti mangkas rikma, “Niat ingsun nigas rikmane putri dadya pratandha sempulurung uripmu, mung rahayu widada kang bakal tumuwuh”. Rikma kapangkas sakedhik kaping tiga. Manut tiyang Jawi rikma pralambanging sesuker. Pramila menawi wonten ruwatan ingkang dipuntigas ugi rikma, upacara ngerik ugi ngicali sesuker wulu kalong (rikma lembut). Kalajengaken ingkang ibu CPP. 

Kanthi samekta bapak CPP mbopong CPP kasebat bopong pungkasan. Tegesipun tiyang sepuh boten badhe manggel gesanipun putra malih. Menawi sampun palakrama kedah wantun mandhiri, boten gumantung maling kalitan tiyang sepuh. Tiyang sepuh boten nyanggi gesangipun putra. Putra kedah saged pados pangupajiwa. Sampun ngantos kados parikan, klambi kandel kadhok dawa, rabine kendel mangan melu maratuwa utawi Ma5: madhep mantep mangan melu maratuwa.” Anggenipun mbopong sakedhap kemawon. Nanging ugi wonten ingkang malah dumugi nglebet dalam. Bokmenawi saking remen, mongkok, saha mantepipun badhe mantu. Ingkang cetha taksih rosa. Dene menawi sampun boten kuwawa (sepuh), CPP cekap nyepeng pundhakipun bapak sakng wingking lajeng dherek mlebet dalem.

Ing lebet dalem katindakakane upacara ngerik. Juru sumbaga ngicali wulu kalong (rambut lembut) kinarya pralambang ngicali sesuker (buwang sial). Kajawi menika kangge sarana nyumbagani CPP supados katingal sulistya.

Menawi CPK siraman wonten dalemipun CCP, kalajengaken siramanipun CPK. Caranipun sami kaliyan CPP. Bedanipun, menawi CPP dipunsirami para piniseuh putri,  menawi CPK ugi dipunsirami pinisepuh kakung. Urut acaranipun sami kaliyan siraman CPP. Dene wicaranipun mekaten:

CPK : Bapak Ibu ingkang minulya. Ing wanci menika kula sowan, simpuh wonten ngarsa panjenengan kangge ngaturaken sungkem pangabekti dhumateng Bapak lan Ibu. Kula ngaturaken panuwun ingkang tanpa pepindhan dene Bapak Ibu sampun kanthi iklas tulusing penggalih ndhidhik kawula saking alit ngantos dewasa. Malah samenika kula badhe siraman kangge nyamektakaken palakrama kaliyan ………………….. Awit saking menika kula nyuwun tambahing donga pangestu supados teteg, teguh, lan kukuh manah kula kangge ngadhepi palakrama. Kajawi menika, kula nyuwun agunging pangapunten dene dereng saged males budi Bapak lan Ibu. Kula tansah ndedonga, mugi Bapak Ibu panjang yuswa, binerkahan dening Gusti, lan tansah sumandhing ing karahmatan. Amin.

Dhawuhipun rama/ibunipun CPK: 

Putraku …………………… kang daktresnani. Nalika sira simpuh ing ngarepanku lan Ibu kaya sinendhal mayang batine Bapak lan Ibumu. Rasa trenyuh, bombong, lan kabagyan campur dadi sawiji ing jero dhadha. Kabeh sungkem pangabektimu wis daktampa lan Ibumu. Dakapura kabeh keluputanmu. Ora perlu sangga runggi, sira arep males budi. Kabeh wis dadi kewajibane wong tuwa. Saiki sira arep nindakake siraman kanggo nyamektakake palakramamu. Muga bisa kasembadan suci lair lan batinmu, bisa teteg lan teguh atimu. Ngger putraku kang banget daktresnani, ora prelu mangu-mangu yen ssira kudu ninggalake wong tuwamu. Iku wis dadi kewajiban wong bebojoan. Iku mung tata laire, tata batin atimu tetep sumanding ing penggalihe Bapak Ibu. Ngger, putraku muga nemu kabegjan uripmu. Amin

Dene menawi CPK siraman ing papan sanes, bapak-ibu pamengku gati ngentosi duta ingkang ngasta rikmanipunn CPK. Menawi duta sampun rawuh, rikma katampi ing ngajeng dalem. Rikma CPK kamanunggalaken kaliyan rikma CPP. 

Rikma CPP saha CPK kamanunggalaken ing cupu. Bapak-Ibu pamengku gati tumuju ing papan nanem rikma. Limrahipun ing ngajeng dalem. Samun dipunsamektakaken papan saha cethok, “Niat ingsung ametak rikmane putra putriku, daktandur lelakon wis kepungkur, wiwit besuk bisaa putra-putriku mangun brayat nemu hayu, hayu, lan rahayu”.
Bibar nanem rikma, ibu mlebet tumuju ing tumpeng. Limrahipun tumpeng robyong, inggih menika tumpeng ingkang dipunlilit kacang panjang, sayur-sayuran, pucukipun dipunsukani sunduk tigan saha lombok abrit. Ing ngandhap tumpeng wonten kuluban (gudhangan), gereh pethek, tigan, tempe, tahu, saha ayam ingkung (menawi wonten). Menika pralambang karukunan (anggenipun kagungan karsa dipunrobyong-robyong/dipunsengkuyung para sanak sedherek, warga, tangga tepalih. Tumpeng sekul gurih kawastanan sekul rasul. Menawi dipungerba iwak pitik sekul rasul “wa’ti’ullah wa’ati’urrasul” tegesipun taata mring Gusti Allah lan rasule. 

Kuluban lambang kamirahan, kasuburan, kaprasajan, saha lambang dhaharan ingkang higienis (ngandhut gizi saha kabagaswarasan). Muga murah sandhang pangan tumrap calon penganten, pinaringan kasuburan nurunaken putra, negara ingkang subur makmur gemah ripah loh jinawi, murah kang sarwa tinuku, tuwuh kang sarwa tinandur. Sanajan benjang pinaringan drajat pangkat semat inggil (kados tumpeng), murah sandhang pangan, malah kepara suguh, nanging tansah prasaja boten mubra-mubru, boros. Kuluban menika boten ngandhut kolesterol. Mangka kolesterol menika nyebabkaken penyakit darah tinggi, jantung, ingkang tumuju stroke. Buktinipun menawi kuluban menika nyehataken, tiyang vegetarian
 tansah sehat malah kepara panjang yuswa.

Bapak ingkang nigas, ibu ingkang nampi wonten piring. Lajeng dipunjangkepi kuluban saha lawuhipun. Menika samangke kangge dulang pungkasan. Sasampuning samekta CCP, dulang pungkasan katindakaken. CPP lenggah dipunapit bapak ibu, Bapak sisih tengen, ibu sisih kiwa, “Niat ingsun ndulang putriku, dadya pratandha dulang kang pungkasan, muga-mugi Pangeran besuk paring murah sandhang lan pangan marang putriku”. Bapak ingkang murwakani. Dulangan kaping tiga, lajeng pinaringan unjukan toya wening. Dulangan kalajengaken ibu, dulangan ugi kaping tiga, lajeng dipununjuki toya wening ugi. Sasampunipun CPP ingkang lenggah tengah dipunaras (cipika-cipiki) sesarengan kaliyan bapak-ibu saha dipunpotret lan video.

Kalajengajen sade dhawet. Ibu ngendhong tenggok, bapak ngasta songsong (payung) kangge nyongsongi ibu. Lajeng tawi, “Dhawet, dhawet ayu, mangga sami tumba, gulane gula Jawa, enak, legi, manis, “ utawi tawi kanthi wicara sanesipun. Para tamu sami antri mundhut dhawet. Artanipun ngangge kreweng (pecahan kendhi kangge siraman wau). Sasampunipun mundhut, lajeng dipunsusuki tali asih (cinderamata). Kalajengaken dhahar.

Asilipun sade dhawet dipunetang. Upamnipun satunggal kreweng dipunanggep setunggal yuta. Upaminipun pikantuk 64 yuta. Menika ibaratipun kangge pawitan (modal). Asilipun sade dhawet dipunparingaken dhateng CPP kangge pawitan. Tiyang sepuh badhea kados pundi boten badhe kamitegan dhateng putra. CPP tetep dipunparingi modal. 

Anggenipun maringaken wonten kamar penganten. Ingkang dipunparingaken sedaya, tenggok isi arta kreweng saha songsongipun. Tegesipun tiyang sepuh tetep paring dana (pawitan) saha badhe paring pengayoman dhateng putra. 

Adicara dipunpungkasi kanthi bapa-ibu nglepasaken ayam dhere. Ayam dhere lambanging putra wadon CPP. Ayam kangge rebutan para tamu satemah dados gayeng, regeng, rame, saha gumyak. Para tamu lajeng kondur.

2.2 Plangkahan


Adicara namung katindakaken menawi CPP ngrumiyini raka utawi bakyunipun palakrama. Kangmas utawi bakyu dereng palakrama dipunrumiyini rayinipun. Acaranipun:

1. Ngabekten 

2. Atur plangkah/tali asih 

3. Plangkahan


Dene caranipun mekaten:

a. Saenipun sedaya sami ngagem busana adat.

b. Ingkang dipunlangkah lenggah kursi. Bapak ibu lenggah kursi sanesipun. Bapak ibu nyekeseni.

c. CPP ngadhep simpuh ing ngajengipun ingkang dipunlangkahi.

d. CPP matur, “ Kangmas/Bakyu……… ingkang kula kurmati, keparenga kula nyuwun lilah saha pangestu badhe ngrumiyini lampah dhaup palakrama kaliyan Kangmas……”
Kangmas/Bakyu, “Iya ta Nimas, aku lela lila sliramu ndhisiki laku palakrama, lan dakparingi pangestu muga bisa mulya uripu karo Dhimas ……… Ora antara suwe maneh aku enggal bakal sumusul sliramu.”

a. CPP ngaturaken sungkem sarta pisang sanggan saha plangkah. Jaman rumiyin wujudipun plangkah trep kaliyan pamundhutipun ingkang dipunlangkahi. Menaka kemawon kedah dipunturuti, sanajan awrat. Malah kepara CPK ndherek urun awit ingkang ngayunaken CPP inggih CPK. CPK kedah ndherek tanggel jawab wujuding plangkah. Dene ing jaman samenika, wujuding plangkah cekap tali asih ingkang boten ngawrataken CPP saha CPK.

b. Wonten piranti tumpeng kalih dipuntata, jarakipun kinten-kinten 1 meter. Kangmas/Bakyu lajeng lumampah damel angka 8 ngubengi tumpeng wau. CPP, cepengan bangkekanipun kangmas/bakyu ndherekaken tindakipun. Kangmas/bakyu lumampah kanthi teken tebu wulung (cemeng). Ing pucuking tebu dipunsukani ingkung ayam jagoan. Maknanipun: CPP boten badhe kasamaran menawi ingkang raka/bakyu ingkang paring panuntun. Bebasan munggah gunung mudhun jurang boten badhe ajrih. Menika ugi nedahaken bilih tiyang gesang menika wonten bagya, mulyan, saha pacoban ingkang kedah dipunlampahi. Nanging sedaya kedah tetep teteken kasantosaning iman saha pasrah dhumateng ingkang murbeng dumadi, kanthi boten kendhat ing pambudidaya  (ikhtiyar). 

c. Dhahar kembul sareng kulawarga

Menawi langkahan CPK boten kados ing nginggil. Limrahipun  tata cara a ngantos d sami, ingkang beda namung wicara bab nama calon garwa. Salajengipun CPK sungkem dhateng kangmas/baktu lajeng ngaturi plangkah.  Adicara plangkahan cekap.

2.3 Midodareni

Acaranipun midodareni kados ing ngandhap menika.

1. CPK saha pangombyong rawuh

2. Barisan taksih jumeneng ing ngajeng tarub katindakkaen srah-srahan: 

    a. Wedharing gati/pasrah majemukan/paningset saking CPP

    b. Tumanggaping gati saha pambagyaharja CPW

3. Pambagyaharja

4. CPK saha pangombyong lenggah

5. Wejangan CATUR WEDHA 

6. Tantingan

7. Tebus kembar mayang 

8. Pitepangan kulawarga

9. Tilik nitik CPP

10. Paring busana kancing gelung dan angsul-angsul 

11. Panutup


Adicara midodareni kawiwitan rawuhipun CPK miwah pangombyong. Limrahipun dipunpandhegani sesepuh ingkang micara. Jaman rumiyin tiyang sepuhipun CPK  boten rawuh, namung matah utusan (ingkang makili). Ing jaman samenika tiyang sepuh wonten ingkang rawuh, ugi wonten ingkang boten rawuh. Menawi pamanggih kula, rawuh ugi boten menapa-menapa boten wonten walatipun. Malah kangge silaturahmi. Kajawi menika upacara penganten samenika condhong dhateng mrih lestarining budaya. 


CPK saha pangombyong dipuntata baris kanthi urutan mekaten:

1. Ngajeng piyambak CPK dipunapit rama ibu (utawi ingkang kajibah). Rama tengen ibu kiwa. Wakil wicara tengen piyambak.

2. Wingkingipun ingkang ngasta pisang sanggan saha ubarampe srah-srahan sanesipun, kadosta: busana sapengadeg, kemasan, redana harta kangge sumbangan (buwuh), jadah wajik, buah-buahan, roti, beras, klapa, asil palawija, iwen (ayam jago), jodhang isi asil bumi, pamesing
 menawi taksih kagungan eyang. Menika rumiyin. Samenika ubarampa srah-srahan ingkang praktis kemawin, ingkang baku wonten pisang sanggan. Lajeng wonten busana, roti saha buah, jadah wajik, malah sedaya sampun dipunwadhahi kanthi endah, utawi kantun pesen dhateng ingkang mumpuni ngrahi srah-srahan. Lajeng lumampah tumuju dalemipun CPP.

3. Wonten  ngajeng tarub lajeng mandheg. Tiyang sepuhipun CPP sarta ingkang makili micara sampun mangayubagya. Lajeng sami aben ajeng. Tumuli kawiwitan srah panampi.

a. Wedharing gati saking CPK

b. Tumanggaping gati saking CPP

Tuladha atur wedharing gati saking CPK:


Nuwun.


Sih nugraha miwah rahmating  Pangeran mugi tansah kajiwa kasarira mring sanggya para kawula dasih. Pramila sumangga tansah kula dherekaken muji syukur mring kaluhuraning Pangeran. Para kasepuhan ingkang minulyen budi, para pamong pangembating praja ingkang pantes tinulad sinudarsana, miwah para tamu ingkang sinungga ing akrami.


Kula ingkang minangka badal wacana sinambeting raga Bapa-Ibu…. keparenga matur wonten ngarsanipun Bapa-Ibu….:

Ingkang sepisan, kula sakulawarga ngaturaken salam taklim konjuk wonten ngarasanipun …. sinartan pangabekti dhumateng para pinisepuh miwah ajisepuh.

Kaping kalih, sowan kula sakulawangsa ngaturaken srah-srahan sarta paningset konjuk wonten ngarsanipun Bapa-Ibu… Sedaya menika minangka pratandha taliningsih antawisipun Nini Hayu…. kaliyan anak kula …. Kanthi pangajab menika dados sarana pangiket anggenipun sambung tresnaning putra, mangun bebasan tumrap tiyang sepuh. Wujuding srah-srahan antawisipun pisang ayu, suruh ayu ingkang dados pratandha tekadipun anak kula …. ingkang kepengin  gesang sesandhingan kaliyan Nini Hayu…. Ugi wonten redana arta minangka pisungsung konjuk wonten ngarsanipun calon besan. Kajawi menika wonten manekawarna ubarampe ingkang boten prelu kula andharaken setunggal baka setunggal, namung kakehan wadhah nanging kurang cacah. Pramila mugi panjenengan Bapa-Ibu… kersa nampi atur kula sedaya wau.

Kaping tiga, kula gadhah panyuwun menawi dipunkeparengaken mugi Bapa-Ibu … kepareng paring dhawuh katetepan dhauping Nini…. kaliyan …. satemah kula sakulawarga saged tata-tata amrih kabuling sedya, rancaging karsa. Ing titi wanci menika anak kula … keparenga badhe suka talining katresnan kanthi ngrasuk kalpika pepacangan.

Kaping sekawan, bokmenawi sowan kula sabregada wonten solah bawa tindak-tanduk muna-muni ingkang kirang mranani ing penggalih Bapa-Ibu…. sakulawangsa mugi kersa mbabar tirtaning samodra pangaksama.

Pungkasaning atur, kula ingkang minangka wakilipun Bapa-Ibu… kalamun anggen kula matur wonten cecer, cicir ingkang damel  kuciwa, mugi kersa paring pangaksama. 


Nuwun.

Tuladha Tumanggaping gati

Nuwun

Mugi karharjan miwah kamulyan tumedhak saha tumanduk mring para kawula dasih. Sanggyaning para tamu ingkang kinormatan, mirungganipun Bapa… ingkang minangka sesulihipun Bapa-Ibu…. miwah para pangombyong ingkag sutresna.

Kaperanga makili Bapa-Ibu …. Kinen tumanggap ingkang  dados wedharing gati panjenengannipun Bapa-Ibu…. ingkang lumantar panjenenganipun Bapa….

Ingkang sepisan, menggah salam taklimipun sampun kula tampi kanthi sukarenaning manah, dene sungkem pangabektinipun dhumateng para pinisepuh satuhu adamel mongkoking galih para pinisepuh satemah paring puji pandonga pangestu mugi kualwarga Bapa-Ibu… tansah ginanjar kawilujengan. Mekaten ugi kula ngaturakem salam taklim sarta sungkem pangabekti dhumateng para ajisepuh, sinartan pepuji mugi tansah cinaketaken ing suka basuki tinebihaken saking tulak sarik bendu panyendhu.

Kaping kalih, menggah sedaya paringanipun srah-srahan sarta paningset sampun katampi kanthi suka bombonging manah. Sukaning manah kula boten saged ginambaraken dupi semanten keluhuran budi panjenengan. Tangeh lamun kula sakulawarga saged amangsulna sedaya paringan panjenengan, amung memuji mugi Gusti Pangeran Kang Mahawelas lan Asih kasdu paring lelintu ingkang samurwatipun. Dene prekawis ngrasuk kalpika pepacangan, kula nayogyani sanget amrih dados tandha bilih jejaka kaliyan warara sampun samya pepacangan.

Kaping tiga, pamundhut panjenengan Bapa-Ibu … lumantar Bapa… prekawis katetepaning mangsakala palakrama putra kekalih, samangke kasuwun rinembag mirunggan kulawarga ing wanci menika ing papan ingkang sampun kula cawisaken.

Bokmenawi anggen kula nampi ubarampe pasrahan saha paningset  wonten ingkang kirang mranani ing galih, mugi Bapa-Ibu…  paring pangaksama. Kula pribadi minangka badaling wacana Bapa-Ibu…. bokmenawi anggen kula matur kirang runtut pangrakiting ukara, kirang pana pandhapuking basa, sayuk karya wulung wido mangsa rowang, sayektine wit saking bodho kawula, mugi paduka Bapa-Ibu … sakulawangsa paring pangaksama.

Nuwun.

4. Wakil wicara sami salaman tanda sampun katampi wacananipun saha upakarti srah-srahan. Ugi jawat asta ingkang badhe bebasanan.

5. CPK maju setunggal langkah. Ibunipun CPP maringi unjukan toya wening. Lajeng jawat asta.

6. Pisang sanggan kaaturaken saking ingkang makili tiyang sepuhipun CPK dhateng ingkang makili tiyang sepuhipun CPP. Saking wakil CPP, pisang sanggan kaaturaken ibunipun CPP. Nanging samenika kathah-kathahipun ingkang praktis, ingkang ngaturaken pisang sanggan ibunipun CPK utawi ibu sanesipun dhateng ibunipun CPP. Salajengipun ubarampe srah-srahan sanesipun katampi. Ubarampe kapapanaken wonten ing meja. Para tamu kaaturan lenggah. CPK cekap lenggah wonten njawi griya dereng pikantuk lumebet griya. Ugi namung kaaturan toya wening, kedah prihatin (boten dhahar).



Para tamu lenggah sawetawis kalajengaken atura pambagyaharja. Ingkang makili dipunapit bapak-ibu pamengku karsa ngaturaken pambagya dhumateng para tamu saha kulawarga calon besan. Swasana menika taksih mirunggan (formal). 



Tumuli kalajengaken wedharan catur wedha. Catur sekawan, wedha piwulang. Catur wedha sekawan piwulang (amanat) tiyang sepuhipun CPP dhumateng calon mantu (CPK). Caranipun:

a. Bapakipun  CPP jumeneng aben ajeng kaliyan CPK.

b. Bapak maos catur wedha, CPK nyemak.

c. Teks catur wedha kaparingan dhateng CPK

d. Lajeng lenggah wangsul.

Wacana catur wedha inggih menika:

CATUR WEDHA

KAPING PISAN, PUTRAKU SING DAKTRESNANI, MINANGKA TITAH SIRA KUDU SYUKUR MRING ALLAH SWT. SARTA TANSAH TAKWA MRING  NGARSANE.


Syukur, takwa, lan sabar iku minangka sandhanganira urip ngalam donya. Muga kanthi mangko kulawargamu bisa tansah antuk pangayomaning Pengeran, linuberan berkah, taufik, hidayah, lan inayah, satemah lamun pinaringan putra kang solih lan solihah, lan adil lamun sira nyekel amanah.

KAPING PINDHO, PUTRAKU SING DAKTRESNANI,  SIRA ING TEMBE BAKAL DADI WONG TUWA, MULA BEKTIA MARANG WONG TUWA LAN MARA TUWAMU, SUPAYA SIRA DENBEKTENI MARANG TURUNMU.


Putraku, wong tuwa iku dadi lantaraning uripmu ing jagad padhang iki, sing nggulawentah sira nganti diwasa kebak ing rasa tresna lan asih. Uga nglantarake sira palakrama. Wong rabi iku seneng, nanging aja sira seneng rabi. Palakramamu iki dadya kang sepisan lan uga kang pungkasan.

KAPING TELU, PUTRAKU SING DAKTRESNANI, WIWIT SAMENGKO SIRA BAKAL MANGUN BALE WISMA, MULA JEJEGNA KULAWARGAMU KANTHI RASA TRESNA LAN ASIH, SUPAYA URIPMU NEMU KAMULYAN LAN KABAGYAN SALAWASE.


Putraku saiki sira wis ora lamban maneh, mula tindak-tandukira kudu beda karo nalika sira isih legan. Dadia tetungguling kulawarga kang bisa nggawa kamulyaning urip kulawargamu. Jejegna kulawargamu kanthi paugeraning agama. Kabeh kang dumadi iku, wus dadi kodrating Gusti, nanging sira kudu hambudidaya, bisa narima ing pandum nanging aja kendhat ing panuwun.

KAPING PAPAT, PUTRAKU SING DAKTRESNANI, SAMENGKO SIRA BAKAL URIP ING MADYANING BEBRAYAN AGUNG, BISAA URIP RUKUN ING MADYANING MASARAKAT, TANGGAP SARTA MANGERTI TUMRAP KEWAJIBAN DAN JEJIBAHAN SATEMAH URIPMU MIGUNANI TUMRAP KULAWARGA, AGAMA, NUSA, LAN BANGSA.


Putraku, urip mono ora ijen, mula sira kudu bisa srawung marang sapa wae, kahanan kepriye, lan ing papan ngendi wae, kanthi manjing ajur ajer, empan papan. Aja darbe rasa rumangsa bisa, nanging bisaa rumangsa, satemah bisa timbang uripmu kanthi diri pribadi, kulawarga, masarakat, nusa, bangsa, lan negara.

Mangkono putraku, muga bisa sira hangestokna!







Surakarta, 9 April 2008







Wong Tuwamu







Prajakusuma Dikara


Ing ngandhap menika catur wedha mawi babaran basa Indonesia. Catur wedha menika limrahipun menawi CPK dede tiyang Jawi utawi sampun kirang mangertos basa Jawi.

CATUR WEDHA 

PERTAMA, SEBAGAI HAMBA ALLAH HENDAKNYA KALIAN BERDUA SENANTIASA BERSYUKUR ATAS NIKMAT-NYA DAN SENANTIASA MENINGKATKAN KETAKWAAN KEPADANYA.

KEDUA, HORMATILAH DAN BERBAKTILAH KEPADA ORANG TUAMU, MAUPUN MERTUAMU, KARENA PADA HAKIKATNYA KEDUANYA ADALAH ORANG TUAMU SENDIRI. DAN AGAR KALIAN NANTINYA JUGA DIHORMATI KETURUNANMU.

KETIGA, MULAI SAAT INI KALIAN BERDUA AKAN MEMBINA RUMAH TANGGA. BINALAH KELUARGAMU DENGAN TALI SALING MENGASIHI, SALING MENCINTAI, SALING MENYAYANGI SEHINGGA DAPAT MEMBENTUK KELUARGA SAKINAH, MAWADDAH, WARRAHMAH.

KEEMPAT, KALIAN BERDUA AKAN HIDUP DI TENGAH-TENGAH MASYARAKAT. MAKA DAPATLAH KAMU MEMBAWA DIRI, TAHU AKAN TUGAS DAN KEWAJIBAN SEBAGAI ANGGOTA MASYARAKAT, HIDUP RUKUN DAMAI, BERDAMPINGAN DENGAN SALING MENGHORMATI DAN MENGHARGAI.







Jakarta, 10 April 2008







Orang tuwamu







Sukaca Adikuncara






Sasampunipun wedharan catur wedha, swasana sampun longgar utawi santai. Lajeng para kadang kaneman (pramuladi) sami ngaturi unjukan pasugatan (nyamikan). Para tamu lajeng dhahar nyamikan saha ngunjuk sawetawis. Sasampunipun kapenggalih cekap, adicara kalajengaken.


Samenika wangsul dhateng swasana mirunggan malih. Tiyang sepuhipun CPP badhe nanting sepisan malih dhateng CPP babagan keantepaning manah menawi badhe kadhaupaken kaliyan CPK. CPP matur purun kadhaupaken kaliyan CPK nanging nyuwun bebana dipunpadosaken sekar kembar mayang minangka lelangening CPP.

Adicara nggayuh tumuruning wahyu sajodho tumuli katindakaken. Paraganipun saboten-botenipun wonten kalih menika.

a. Kyai Saraya jati

b. Kyai Wasita jati

Dene menawi jangkep katambah:

a. Cantrik (abdi ugi siswa kakung ing padhepokan)

b. Mentrik (abdi ugi siswa putri ing padhepokan)

Ubarampenipun:

a. Meja kangge mapanaken kembar mayang gagrak Sala. Kembar mayang gagrak Sala dumados saking:

b. Kembar mayang pria (2 iji) saha degan (2 iji)

c. Kembar mayang wanita (2 iji) saha degan (2 iji)

1. Payung

2. Tumbak

Tata cara tebus kembar mayang mekaten:

1. Tiyang sepuhipun CPP nimbali Kyai Saraya Jati. Kyai Sarana Jati kautus madosaken kembar mayang.

2. Kyai Saraya Jati bidhal ibaratipun mlebet wana, njajah desa milang kori.

3. Adegan cantrik mentrik ing Padhepokan Purwaasmara.

4. Sowanipun Kyai Saraya Jati

5. Rawuhipun Kyai Wasita Jati

6. Pirembagan Kyai Saraya Jati kaliyan Kyai Wasita Jati. Wusananing rembag Kyai Saraya Jati pinaringan ngampil sekar kembar mayang dening Kyai Wasita Jati.

7. Kyai Saraya Jati mboyong kembar mayang dipunkantheni canthik ingkang mbketa tumbak (mrih rahayuning lampah) saha songsong kangge mayungi kembar mayang.

8. Kyai Saraya Jati jejogedan, remen awit bangkit hangentasi karya.

9. Kyai Saraya jati sowan tiyang sepuhipun CPP kalajengaken pirembagan sawetawis.

10. Kembar mayang kapasrahaken dening Kyai Saraya Jati dhumateng tiyang sepuhipun CPP.

11. Kembar mayang kapapanaken wonten panti busananipun CPP utawi kapajang ing padhe-padhe.

12. Kyai Wasita Jati wangsul lenggah. Rampung

Tuladha wicara tebus kembar mayang.

Rehning sampun dungkap ing wekdal sarta samukawis sampun cumawis, sumangga kula dherekaken tumapak titi laksa​na ingkang sakalangkung wigati nun inggih panebusing kembar​ mayang. Awit saking menika putra calon penganten putri mugi kakanthi saha ka​leng​gahak​en ing sasana  rinengga, dhampar piniji. Ingkang badhe ha​ngan​thi ​panje​​ne​nga​n​i​pun Bapak Laksono sarimbit. Semanten ugi dhu​mateng para-para ingkang hanawung kridha panebusing kembar mayang kasuwun siyaga ing gati sawega ing dhiri. Panjenenganipun Raka Mas Heru Santosa ingkang minangka Kyai Wasita Jati saha Raka Mas Priyambada ingkang maragani Kyai Saraya Jati. Dene Dhimas Warsono saha Sumard minangka cantrik,  Ruli Ekawati saha Ayu Dewa​yanti minangka mentrik..

Menapa ta darunanipun dene ing ​pawiwa​h​an saha pahar​gyan penganten temtu wonten eden-eden ingkang kawastanan kembar​ mayang. Menika sedaya inggih awit saking ila-ila wewarah dhawuhing para pinisepuh ingkang tetela satuhu adiluhung, pranyata ngantos ing wanci sapriki sekar mancawarna kembar​ mayang taksih binudi amrih lestari, karengga ing madyaning adicara penganten. Kembar mayang  mligi namung kangge ing adicara penganten. Liripun pahargyan sanes-sanesipun boten mawi rerenggan kembar mayang. Kembar mayang mekaten mujudaken pasemon ingkang sinandi. Kembar mayang menika dados saranan​ing panganten ingkang kedah kaupadi ugi minangka pralambang tumrap sri penganten sageda kembar, liripun gambuh lahir miwah batosipun. Satemah timbang tresna lan asihipun. Ing tembe penganten tetep lestari anggenipun mbangun brayat. Kembar mayang ugi sinebat puspita aji Kalpataru Dewadaru utawi sekar manca​warna ingkang wujudipun edi endah nuwuhaken sengseming raos.
a. 
Tantingan
Panjenenganipun para rawuh sinungga ing akrami, calon pengan​ten putri sampun kakanthi lan kalenggahaken ing dhampar ingkang pini​ji. Katur panje​nenganipun Bapak Laksono tumuli badhe paring dha​wuh dhumateng calon penganten putri kang sinebat tantingan. Bapak Ibu Laksono sepisan malih badhe nanting ingkang putri, kados pundi kasanggemanipun menawi badhe kadhaupaken kali​yan Bagus Sujendro putranipun Bapak Ibu Harsoyo. Dene ingkang putra ugi badhe nyuwun mugi ing​kang rama kersaa madosaken kembar​ mayang. Katur panje​nenganipun Bapak Laksono, kepareng paring pangandikan dhumateng ing​kang putra. Wawan pangandikan sela​jengipun kula sumanggakaken. Sumangga!

Bapak Laksono
: 
Anakku, Dewi Laksmini sing daktresnani. Aku bakal ndangu marang sira. Dimen disekseni para pini​sepuh, dakjaluk pratelan antebing atimu ang​gonmu arep dakdhaupake karo anakmas Sujendro pu​trane Kakangmas Harsoyo. Mara gage matura!

Laksmini 

: 
Kepareng kula matur ing ngarsanipun Bapak saha Ibu ingkang tansah kula bekteni. Kula ndherek dha​wuh​i​pun Bapak saha Ibu, kula inggih mboten ba​dhe selak, kula purun kadhaupaken kaliyan Kakang​​​​​​mas Sujendro, nanging kula gadhah panyu​wun. Mbokbilih kepareng saha dhanganing peng​galih, kula nyuwun bebana minangka sarat sa​ra​na​ning pala​krama, sasaget-saget kula nyuwun ka​padosaken sekar kembar​ mayang sakpirantosipun.

Ringkes mentes wawan pangandikan antawisipun Bapak Laksono kaliyan Rara Hayu Dewi Laksmini. Sala​jengipun Kyai Saraya Jati ke​pa​reng badhe sowan wonten ngarsanipun Bapak Laksono. Su​mangga.
Kemudian pranata adicara menyambung dengan wicara sebagai berikut.

Sinegeg ingkang winursita gantya ingkang cinandra. Tatasing rahina gumanti ratri. Ing gegana katon wus remu wancine wus pang​long, sang sitaresmi datan jumed​hul amung taranggana kang abyor mompyor ing tawang, agelar gumelar ing cakrawala minangka dipaning ratri. Nuju ari pinilih dinten piniji, ana titahing Gusti ingkang sinung panjenenganipun Bapak Laksono arsa netepi jejering asepuh amiwaha putri ingkang asesilih Dewi Laksmini sumedya kadhaupaken jejaka tumaruna ingkang asesilih nakmas bagus Sujendro. Dupi wus dumugi wahyan​ing mangsakala saksana ingkang hamengku gati hamiji Kyai Saraya Jati kinen ngupadi dumununging sekar mancawarna Kayu Klepu Dewadaru kinarya lelangening sri penganten. Tanggaping sasmita gita-gita ingkang sinar​aya sakadang lumarap wonten ngar​sa​ning ingkang handuta. Samana para ingkang hanawung kridha samya sawega ing dhiri, siyaga ing gati anut jejibahaning sowang-sowang.

Panjengenganipun para rawuh, kawistara Kyai Saraya jati sampun kapara ngarsa ing ngarsanipun Bapak Laksono. Salajen​gipun Bapak Laksono kepareng badhe wawan pangandikan kaliyan Kyai Saraya Jati. Sumangga.

Bapak Laksono
:
Adhimas Saraya Jati, labet anggen kula tresna dhu​ma​​​teng anak kula ingkang badhe palakrama, mugi pan​jenengan kersa ngenthengaken sarira, kula nyu​wun tulung dhumateng panje​nengan, mugi kersa angu​​​padi pundi ta dumunungipun sekar aji manca​war​na Kalpataru Dewadaru ingkang sinebat kem​bar​ mayang.

Kyai Saraya Jati:
Bapak Laksono bingahing manah kula tanpa pe​pindhan. Mboten kanyana kula ingkang pinitados 




angupadi sekar adi kembar mayang. Sedaya dha​wuh panjenengan badhe kula esto​kaken. Namung pan​gestu penjenengan ingkang tansah kula suwun. Kepareng kula bidhal ndalu menika?
Bapak Laksono
:
Pangestu kula mbanyu mili Dhimas, mugi-mugi  Gusti angijabahi panyuwun kula ingkang lumantar panje​nengan. Enggala kondur hanganthi kembar mayang.

Saraya Jati 

: 
Nun inggih kepareng kula nyuwun pamit. 

Fragmen tebus kembar mayang salajengipun saged kawaos ing Bab VII.8.3 Hanggayuh Wahyu sajodho

Adicara kalajengaken pitepangan kulawarga. Swasana menika saged kangge geguyonan, garap-garapan. Ingkang dipuntepangaken kasuwun jumeneng. Ugi winates kulawarga cinaket, boten sedaya katepangaken. Menawi katepangaken sedaya, nelasakane wekdal. Pamrayogi: menawi sampun kapenggalih dalu, adicara menika boten prelu wonten. Mangke mindhak kedalon, benjing adicara taksih panjang. Amrih sedaya enggal saged ngaso, adicara enggal dipunpungkasi.


Adicara kalajengaken tilik nitik. Para ibu saking kulwarga CPK saged mriksani kasamaptanipun CPP ing panti busana. Dipuntiliki saha dipuntitik ingkang kanthi setiti risang CPP. Dene para bapak lajengh tumuju ing papan kembul bujana (menawi dhaharipun prasmanan). Menawi dhaharipun paratamu mawi kaaturaken, para pramuladi inggih gegancangan atur pasugatan dhahar. Ibu-ibu ingkang sampun tilik nitik ugi lajeng sami dhahar.


Ing pungkasaning midodareni, saged wonten adicara pamit. Wakil saking CPK pamit dhateng bapak-ibu CPP sakulawarga. Lajeng dipunwangsuli. Sasampunipun wicara rampung, CPK kaapit tiyang sepuh utawi ingkang makili jumeneng aben ajeng kaliyan tiyang sepuhipun CPP. CPK majeng setunggal langkah. Bapakipun CPP paring busana kancing gelung, wicaranipun:

“Anakmas ………… maragage tampanana busana kancing gelung iki minangka busananira lamun sira palakrama.”

“Kula tampi Rama, nyuwun tambahing pangestu.”


CPK jawat asta kaliyan bapakipun CPP lan kaaras astanipun. CPK mundur setunggal langkah. Ibunipun CPP lajeng ngaturaken angsul-angsul dhateng ibunipun CPK utawi ingkang makili. Adicara purna. Tiyang sepuhipun saha kulawarga nguntapaken konduripun kulawarga CPK. Ing babagan menika wonten ingkang CPK cumondhok ing dalemipun CPP utawi ing kiwa tengenipun awit tebih dalemipun. Menika inggih leres supados nyantri. Jaman rumiyin CPK lajeng dipunwejang salwiring ngilmu bebrayan dening para kasepuhan. Pramila kawastanan nyantik. Menawi dalemipun celak, CPK lajeng ndherek wangsul rombonganipun. Adicara purna, dipungkasi dening pranata adicara.


Kulawarga CPP lajeng sami pawungon, jejagongan, pasamuan utawi rapat kangge ngrembag saha nyamektakaken adicara benjing amrih sedaya rancak. Jaman rumiyin ing wanci tengah dalu lajeng  kasamaptakane sekul gurih, ingkung iwak pitik. Sarat menika dipundongani, lajeng dipundhahar sesarengan, sinambi ngrantu tumurunipun sang widadari ingkang nyumbagani CPP. Pramila adicara ing dalu menika kawastanan midodareni.  

2.3 Ijab Qobul


Saleresipun wosing tiyang jejodhoan wonten ing adicara ijab qobul, dhaup, utawi sakramen utawi pemberkatan nikah. Sakramen saha pemberkatan nikah limrahipun sampun dipunacarani dening para kadang paraga ing grija. Dene ingkang kababar ing ngriki bab ijab qobul cara Islam awit ijab qobul menika asring katindakaken ing dalemipun CPP. Dene acaranipun mekaten:

1. Rawuhipun CPK dipunapit pengapit. Ingkang tengen piyambak ingkang badhe micara masrahaken CPK.

2. Wonten ngandhap tarub katindakaken pasrah panampi CPK

a. Pasrah CPK 

b. Tampi CPK

Ngrasuk kalpika tresna salawase urip

http://www.joglosemar.co.id/wedding.html    
Tuladha pasrah CPK

Nuwun

Puji syukur ing ngarsaning Gusti kang Mahawelas lan asih ingkang sampun paring karahmatan kula sapengombyong satemah sowan kula sakadang wilujeng tanpa pambeng menapa.


Kula minangka sesulihpun Bapak Ibu ..................... keparenga matur ing ngarsa panjengengan Bapak Ibu ........................... ingkang satuhu kinormatan.

Ingkang sepisan, kula ngaturaken salam taklim konjuk wonten ngarsanipun Bapak Ibu ....... sinartan sungkem pangabekti wonten ngarsanipun para pepundhen sarta pinisepuh.

Kaping kalih, hanetepi pirembagan ingkang sampun kepengker sarta hanuhoni adat tatacara jawi, kula nganthi calon pinanganten kakung Nakmas …………….  Salajengipun calon pinanganten kakung kula pasrahaken, kula aturaken dhumateng Bapak-Ibu……… bokbilih sampun samekta ing   samudayanipun mugi kersa kaijabaken kaliyan Nimas ……..

Kajawi menika sowan kula ugi kinanthen ubarampe sanggan, paningset, srah-srahan netepi adat tatacara jawi saha minangka tanda yekti tekadipun Bapak-Ibu…… anggenipun badhe bebesanan kaliyan Bapak-Ibu……… Mugi kersa nampi kanthi lila legawaning penggalih sanadyan namung kathah wadhah kirang cacah. Mugi boten kapriksan saking wujuding barang, nanging mugi kapenggalih ancasing manah ingkang tulus kangge ngraketaken anggenipun badhe bebesaanan.

Mekaten kalawau atur kula, kalamun wonten kalepatan ingkang kirang mranani ing penggalih, kula sakadang nyuwun pangaksama. 

Nuwun.

Tuladha tampi CPK:

Bapak………………… ingkang minangka wakilipun Bp-Ibu…………… ingkang dahat kinurmatan, sarta  pangombyong ingkang winantu ing kabagyan.  Kula ingkang minangka wakil …………………………….. kepareng matur.

Sepisan, kula ngaturaken pambagya sugeng rawuh dhumateng panjenengan sapengombyong sinartan pamuji syukur dhumateng Allah swt. dene rawuh panjenengan sedaya winantu ing karaharjan. Salajengipun, kula tampi menggah salam taklim ingkang kaatuaraken …………………………….. Mekaten ugi kula satraju ugi ngaturaken salam taklim katur calon besan Bp. –Ibu  ………………….. sinartan pamuji mugi tansah karahmatan mring Pangeran nun inggih Allah swt lumeber dhumateng kulawarga sadaya.

Kaping kalih, menggah paringanipun sedaya ubarampe upakarti majemukan srah-srahan hanjangkepi adat tata cara Jawi ugi sampun katampi kanthi suka renaning manah. Mugi Gusti Allah swt kepareng paring piwales ingkang satraju. Makaten ugi menggah pasrahipun calon pinanganten kakung Anakmas ………………………………… sampun kula tampi. Sasampuninpun samekta samudayanipun badhe kula dhaupaken kaliyan anak kula ……………………………………….

Kaparenga panjenengan sedaya lenggah paring pangestu tumrap tumapaking adicara ijab qobul ngantos paripurna. Mugi akad nikah saged kasembadan kanthi rahayu widada kalis saking sambekala.

Mekaten atur kula, bokmenawi wonten kalepatan, kula nyuwun pangaksama. Nuwun

1. CPK kakanthi kalenggahaken ing papan ijab qobul.

2. Para seksi dipunaturi lenggah ing papan ijab qobul. Seksi saking CPP setunggal, saking CPK ugi setunggal.

3. Bapak pengulu/naib ugi kaaturan lenggah.

4. Miyosipun CPP kakanthi dening rama utawi walipun (menawi CPP miyos lenggah ing sasana ijab qobul). Dene menawi CPP boten miyos, CPP tetep wonten kamar penganten.

Adicara ijab qobul dipunwiwiti kanthi urut adicara mekaten;

1. Pambuka dening pranata adicara

2. Waosan kitab suci Alquran

3. Jejibahan Bapak Pengulu

a. Maos syahadat

b. CPK maringaken mahar dhateng CPP

c. Khotbah nikah

d. Maos istighfar

e. Lafal ijab qobul

f. Donga

g. Penganten kakung maos singhat taklik.

h. Tapak asma

1. Purna: adicara dipunpungkasi dening pranata adicara

2.4 Upacara panggih


Upacara panggih katindakaken sasampunipun penganten ijab. Penganten ngagem busana adat penganten gagrak Sala. Urutanipun upcara panggih mekaten.

1. Penganten putri (PP) lumebet sasana panggih lajeng lenggah ing padhe-padhe/sasana pinajang.

2. Rawuhipun penganten kakung (PK), kandheg wonten ngajeng tarub. Kalajengaken upacara srah panampi. Wong wicara PK kapasrahaken supados dipunpanggihaken (katindakaken upacara panggih) kaliyan PP.

Tuladha Wicara Pasrah Penganten Badhe Panggih

Nuwun, Puji pangastuti ing ngarsaning Gusti ingkang sampun paring kanugrahan satemah PK sapengombyong saged sowan mriki kanthi kebak ing karaharjan.

Nuwun, wonten ngarsanipun Bapak/Ibu ...................... sakulawangsa ingkang satuhu kinormatan. Kula minangka wakilipun Bapak/Ibu ..................... keparenga matur wonten ngarsa jengandika. 

Sowan kula mriki nganthi anak kula Bagus ................. ingkang mothah nyuwun dipundhaupaken kaliyan Hayu ........................ putra panjenengan sekaliyan. Bebasane tumbu oleh tutup, dhawah ing keleresan. Anak polah bapa kepradhah. Menika trep ingkang kita rembag ing ari kepengker bilih ing dinten menika tumapaking adicara dhaup putra kekalih. Awit saking menika kula masrahaken anak kula Bagus .............. nun inggih calon penganten kakung wonten ngarsa panjenengan. Kanthi panyuwun, bokbilih sampun samekta samudayanipun mugi panjenengan kersa dhaupaken Hayu ........................ kaliyan Bagus ...................... Kula dherek memuji mugi-mgi tumapaking adicara palakrama nir widada kalis sambekala.

Kajawi menika sasampunipun putra kekalih mengku bale wisma, mugya karengkuh anak kula Bagus ........................ kadidene putra priyangga. Kaparingana pitedah saha wewarah awit taksih mudha tumaruna tumraping gesang bebrayan.

Wusana kalamun sowan kula sapengombyong wonten muna-muna solah bawa ingkang nyebal saking kautamen, kirang tata lan susila, mugi paduka sakulawangsa paring gunging pangaksama.

Nuwun.

Tuladha Wicara Tampi PK Acara Panggih

Nuwun, mugi kamulyan, karaharjan, tansah tumedhak saha tumanduk mring para kawula dasih, mirungganipun dhumateng Bapak/Ibu .................. sakulawangsa.

Rahmating Pangeran tansah rumentah ing titah, pracihna Bapak ................ saha CPK sapengombyongipun saged rawuh ing riki kanthi wilujeng datan kirang sakara-kara.

Bapak ....................... sesulihipun Bapak/Ibu ..................... gegancanging rembag, kula nganturaken sugeng rawuh wonten ngarsa panjenengan miwah para pangombyong PK. Mekaten ungi kanthi bingahing manah kula tampi pasrahipun PK Bagus .............. ingkang satuhunipun sampun kaantu-antu. Anak kula Nini .............. ugi sampun notol ing manah kumudu-kudu enggal dhaup palakrama kaliyan Anakmas Bagus ...................... Pramila boten antawis dangu malih, kalamun sampun samekta samudayanipun putra kekalih enggal badhe kula dhaupaken. Menggah pamundhut panjenengan tumrap pangrengkuh saha panggulawentahing gesang bebrayan tumrap putra kekalih, badhe kula estokaken. jer tiyang sepuh menika sagedipun inggih samung tutur lan sembur. Ingkang sedaya kalawau saged handayani ing kasantosaning gesang tembayatan para putra. 

Bapak ................ sapengombyong, samangke kula aturi nyekecakaken lelenggahan sarta boten kendhat ing panuwun kula, mangga den pepuji sesarengan amrih tumapaking gati adicara dhaup binerkahan mring Gusti kang Mahawidhi.

Mekaten menggah atur kula dhumateng Bapak ...................... miwah pangombyonging PK. Panjenengan sadaya mugi karsa paring pangestu hangestreni tumapaking gati adicara panggih ngantos paripurnaning titi laksana.

Ing wasana, kupat janure  tuwa, kalamun lepat nyuwun pangaksama, kupat bumbune santen, yen lepat kula nyuwun pangapunten.

Nuwun.

3. Juru ampil pisang sanggan lajeng mangarsa ing tiiyang sepuhipun PP.

4. Juru ampil sekar kembar mayang sami majeng liru sekar kembar mayang. Ingkang ngasta kembar mayang para jejaka saha warara. Memawi jangkep jejaka 4 (2 ngasta kembar mayang, 2 ngasta degan), warara 4 (2 ngasta kembar mayang, 2 ngasta degan). Kembar mayang saking PP dipunbuncang wonten catur marga (prapatan) utawi lepen. Kembar mayang saking kakung kangge pajegan ing ngajeng pdhe-padhe. Maknanipun PK samekta jejegaken balewisma kaliyan PP.

5. Penganten PP saha PK lumampah tumuju ing papan panggih.

6. Kinten-kinten 2 meteran PK saha PP sami bebalangan gantal. Gantal dumadi saking sedhah ingkang matemu rose, dipuntangsuli lawe seta. Tegesipun sedhah lumah lawan kurepe dinulu beda rupane gineget tunggal rasane,  sanajan setunggal priya setunggal wanita, menawi sampun tinangsukan tali suci nun inggih palakrama, bahe manunggal ing cipta, rasa, karsa.

7. PK midak antiga pralambanging bibit kawit. Muga enggal pinaringan putra ingkang bekti dhumateng agami, tiyang sepuh, nusa, bangsa, lan nagari.

8. Ranupada. PP mijiki samparaning PK mawi toya perwitasari. Toya suci ingkang manunggal kaliyan sritaman utawi triwarna (sekar mawar, mlathi, saha kenanga/kanthil).

9. Sindur  binayang. Penganten jumeneng jajar. Ibu PP paring singep sindur ing pamidhangane penganten. Ramanipun PP wonten ngajeng nuntung lampahing penganten. 

10. Bobot timbang. Dumugi ing padhe-padhe, rama lajeng lenggah. PP kalenggahaken ingjengku kiwa, PK kalenggahaken ing jengku tengen. 

11. Tanem jero utawi wisudha penganten. Rama jumeneng aben ajeng kaliyan penganten. Rama misudha penganten kanthi metek pamidhanganing penganten lajeng penganten kalenggahaken ing kursi pinajang. Rama lajeng lenggah angembani penganten ing palenggahan sisih tengen.

12. Kacar-kucur. PK asok kaya dhumateng PP. Isining kaya ingkang kangge pralambang kacang kawak, dhele kawang, jagung kawak, arta receh. Menika minangka pralambang tanggel jawabing priya hanyekapi kabetahan kulawarga. Asok kaya kacar-kucur katampai PP. Minangka tandha bekti asiling kacar-kucur ugi kaaturaken dhumateng tiyang sepuhipun PP (katampi dening ibunipun PP).

13. Dhahar klimah. Prantosipun sekul punar saha ti antep winadhahan ing piring. PK kangung ngepel-kepel sekul punar dipunsukani ati. Kepelanipun ingkang samadya kemawon. Asling kepelan dipundhahar sesarengan, malah kepara dedulangan. Sekul pralambang murdah sandhang pangan. Punar ateges kuning pralambang kawibawan. Ati antep ateges anggenipun palakrama sampun linambaran anteping manah.

14. Ngunjuk toya wening. PP saha PK ngunjuk toya wening kinarya pratandha solah bawa muna-muni badhe linambaran manah ingkang wening satemah hamung karyenak tyasing sasama.

15. Mapag besan. Tiyang sepuhipun PP lajeng mandhap saking palenggahan mapag rawuhipun ingkang besan. Sasampunipun jawat asta. Para ibu tindak wonten ing ngarsa, para bapak wonten ing wingking. Besan kadherekaken lenggah. Sasampunipun besan lenggah, bapak ibu PP lenggah ing sasana sakawit.

16. Sungkeman. PP saha PK sungkem dhateng tiyang sepuh. Caranipun: 

      a. Dhuwungipun PK dipunlolos dening kulawarga utawi juru sumbaga. Canela (selop) ugi kalepas. PP wonten ing ngajeng PP ngetutaken ing wingkingipun.  

  b. Penganten PP simpuh ing ngajeng ramanipun. PK simpuh wonten  wingkingipun PP (sampun ngantos PK jumeneng, boten sae, kirang kurmat, boten endah).

  c. PP sungkem rama, PK ngentosi.

  d. PP sungkem ibu. PK maju lajeng sungkem rama. Kekalihipun sungkem sareng-sareng.

  e. PP mundur, PK sungkem ibu.

  
Nalika sungkem tiyang sepuh cekap, nyepengi pamidhanganipun penganten. Penganten ugi boten prelu kesesa, ingkang tumanjem ing manah.

1) PK sungkem rama, dene PP simpun wonten wingkingipun PK.  (sampun ngantos PP jumeneng, boten sae, kirang kurmat, boten endah).

2) PK sungkem ibu, PP maju sungkem rama. Kekalihipun sungkem sareng.

3) PK purna sungkem, mundur. PP sungkem ibu.

4) Penganten lenggah wangsul ing padhe-padhe. Dhuwung saha canela dipunagem malih.

Sasampunipun panggih saged kalajengaken pahargyan penganten utawi resepsi. Menawi adicara panggih kalajengaken resepsi, panggihing temanten telat-telatipun setengah jam saderengipun undhangan resepsi. Upaminipun undhangan pukul 11.00, panggih telat-telatipun pukul 10.30. Panggih gagrak Sala 30 menit cekap. Kanthi mekaten adicara salajengipun rancak, tamu boten numpuk. Beda menawi panggihipun jam ugi jam 11.00. Temtu tamu sampun kathah sanget, lajeng numpuk. Kahanan mekaten badhe angel anggenipun badhe ngatur potret mirunggan (tamu VIP).

Menawi tamu kelajeng antri kathah, badhe dipunsigeg (stop) inggih boten sekeca (uyuk-uyukan) ugi kedangon. Menawi boten dipunsigeg kapan anggenipun potret VIP. Pramila saenipun adicara panggih katindakaken saderengipun wanci undhangan resepsi. 


Menawi wekdal taksih mirunggan adicara resepsi sasampunipun panggih mekaten.

    1. Pambuka 

    2. Pambagyaharja

    3. Jawat asta

    4. Kembul bujana


Pambukaning adicara katindakaken dening pranata adicara. Kalajengaken atur pambagyaharja. Penganten sarta ingkang bebasanan cekap jumeneng wonten ing papanipun lenggah. Pamedharsabda sampun makili ingkang bebesanan. Langkung sae malih menawi ingkang ngaturaken pambagyaharja, kaapit paraga kalih ingkang ngagem busana kejawen ugi.


Pambagyaharja purna, para tamu kasuwun paring pangestu, kalajengaken kembul bujana andrawina. Purna dhahar tamu kondur. Mekaten gilir gumanti ngantos tamu telas, adicara lumampah kanthi tulus. Menika menawi adicara resepsi katindakaken kanthi prasmanan (standing party).


Dene menawi  adicara katindakaken kanthi mirunggan lelenggahan. Adicara kedah dipundamel gumyak, upaminipun wonten selingan tari, dagelan, campur sari, lsp. Sinambi dhahar tamu saged ngresepi lelangen utawi panglipur. Pasugatan mbanyu mili upaminipun USDEK: unjukan, sop, dhahar, es, kondur. Saben tamu nampi pasugatan usdek wau. Adicara purna kanthi mbedhol penganten ing wiwaraning sasana pahragyan nampi jawat asta saking para tamu.

� Malah wonten saderengipun samekta wonten ing ngajeng, bapak-ibu ingkang hamengku karsa sungkem saha nyuwun pangestu dhumateng tiyang sepuhipun (eyanipun CPP, menawi taksih sugeng).


� Menawi calon penganten kakung (CPK) siramipun wonten dalemipin CPP, duta boten prelu bidhal. Siramipun CPK wonten dalem CPP namung kangge nggampilaken adicara (praktis). Menawi adat temtu boten mekaten. Sedaya amrih praktis, upaminipun dalemipun CPK tebih, kangge ngirt beya nanging boten nilar tradhisi.


� Tiyang ingkang namung dhahar sayur-sayuran, boten dhahar ingkang asalipun saking gadhah nyawa (daging, tigan, sate, lsp.).


� Pamesing inggih menika pisungsung (limrahipun jarik/nyamping) saking CPK kangge eyang putrid (eyangipun CPP). Dene eyang kakung saged wujud sarung utawi ageman.








